
Afariak 

Arrazoi zuen hemengook mahai baten inguruan bildu eta ondoren parranda egiteko ez dugula aitzakia handirik behar esan zuenak. Izan ere, abendua hortxe dago, eta, badakit, ondo jakin ere, eguberrien aurretik batzuk yogakoekin afaria izango dutela, besteek ikaskideekin, koadrilakoekin, jaunartzea elkarrekin egin zutenekin, ile apaindegi bereko bezeroekin... Hau da afariak antolatzeko abilidadea! 

Burura datorkit anaiak behin igeriketa ikastarokoekin afaria zuela kontatu zidanekoa. «Zertaz hitz egingo duzue, baina?», eta hark ideiarik ez, «ez ditut-eta batere ezagutzen», ni bezain harritua zirudien. Uretan sartuta, bainujantzian eta buruan plastiko ezeroso eta itsusi hori ipinita sozializatzea ere ez da, ba, oso erraza izango! 

Halere, hura ez da entzun dudan afaririk xelebreena. Lehengoan, lagun batek trenekoen afaria egingo dutela kontatu zidan, poz-pozik. «Trenekoen afaria?», flipatu nuen. Egunero ordu berean, tren berean, eta, zehazki, bagoi berean bat egiten duten bidaiariak bilduko omen dira. Nola liteke hogei minutuko bidaia labur batek hainbesterako ematea? Lagunarentzat eguneko minutu atseginenak omen dira, alaiak eta bizi-biziak. Polita, ezta? 

Ba, bihar bertan etxe azpiko dendakoari proposatuko diot barazkiak bere dendan erosten ditugunon afaria antolatzea. Zergatik ez? Imajinatu, Ximon, Lurdes, Juanitoren emaztea, Manttoni, Mikel, Pepita eta ni, mahai berean eserita, porru-patata eta porrusaldaren arteko ezberdintasunak aztertzen, azalorea zein garesti dagoen eta kalabazin beteak nola prestatu komentatzen. Gaua nola bukatuko den, auskalo. 

